
Iesu yn Llyfr Datguddiad
Iesu yn y canol.
(Datguddiad 21-22)
Pobl Iesu ydy’r dinasyddion
Ond fydd dim byd aflan yn cael mynd i mewn iddi, nac unrhyw un sy'n gwneud pethau ffiaidd neu'n twyllo chwaith; dim ond y bobl hynny sydd â'u henwau wedi eu hysgrifennu yn Llyfr Bywyd yr Oen.(Datguddiad 21:27)

Pwy fydd yn y nefoedd? Pobl Iesu Grist, sef Cristnogion.  Iesu fydd y canolbwynt – fe ei hun ydy’r nefoedd mewn un ffordd, a dim ond ei bobl ef fydd yn cael bod yno.

Gorsedd Duw a’r Oen yn ganolog

Bydd gorsedd Duw a'r Oen yn y ddinas, a bydd y rhai sy'n ei wasanaethu yn cael gwneud hynny. Cân nhw weld ei wyneb, a bydd ei enw wedi ei ysgrifennu ar eu talcennau. Fydd dim y fath beth â nos, felly fydd ganddyn nhw ddim angen golau lamp, na hyd yn oed golau'r haul. Bydd yr Arglwydd Dduw yn rhoi golau iddyn nhw. Byddan nhw'n teyrnasu am byth bythoedd. (Datguddiad 22:3-5)
Nid gorsedd barn sydd yma – ond gorsedd sy’n ein cael roi gwasanaeth ac ufudd-dod i Iesu. Cyfle i wasanaethu a bod yn ufudd i Iesu heb gael ein baglu, heb deimlo’n aneffeithiol nac annigonol.  Mae Cristnogion yn blino’n gyflym, yn blino wrth geisio gweddïo, wrth geisio tystio drwy fyw bywydau sy’n plesio Duw. Ond yn y nefoedd, fydd dim byd yn ein rhwystro ni rhag gwasanaethu Iesu’n llawen a diflino. Fydd yna ddim byd i’n dal ni yn ôl a bydd cael y rhyddid i wasanaethu Duw a’r Oen yn  bleser pur. 

Iesu’n dod yn ôl yn fuan 
Mae’r neges fod Iesu am ddod yn ôl yn fuan yn cael ei chyhoeddi dair gwaith yn y bennod olaf.

"Edrychwch! Dw i'n dod yn fuan! Mae’r rhai sy'n gwneud beth mae proffwydoliaeth y llyfr hwn yn ei ddweud wedi eu bendithio’n fawr." (Datguddiad 22:7)

Yma yn adnod saith mae’r cyhoeddiad cyntaf – sef neges i’r eglwys gyfan.  Mae’n rhybudd i gadw geiriau llyfr y Datguddiad (y broffwydoliaeth) mewn cof. Sut allwn ni wneud be sydd fwya o iws ar y ddaear?

Wyt ti wedi clywed y dywediad, “Too heavenly minded to be of any earthly use”? Dydi’r dywediad yna ddim yn gywir. Os yw ein perspectif ni’n iawn,  ac os cofiwn ni rybudd llyfr y Datguddiad fod amser yn fyr, yna bydd ein blaenoriaethu ni’n iawn. Os bydd ein blaenoriaethau ni’n iawn, yna bydd ein cariad yn cael ei roi i’n ‘dyweddi’ sef Crist. Fyddwn ni ddim wedyn yn wastio ein hegni a’n serch ar bethau eraill ac ar eilunod eraill. Mae’n hapusrwydd ni’n dechrau yma nawr os gwnawn ni gadw geiriau’r llyfr yma mewn cof, os ydyn ni’n deall fod Iesu’n symud ymysg ei eglwys nawr, ac am ddod eto fel barnwr a priodfab.

